
MATN - MANTIQIY VA LISONIY JARAYONLAR OMILI 

pedagogika fanlari bo‘yicha falsafa doktori 

Annotatsiya: Mazkur tezisda fiziologik, mantiqiy va  lisoniy  jarayonlar 

uyg‘unligidan iborat nutqiy faoliyat, eng avvalo, yuzaga kelgan fikr ifodasiga mos  

so‘zlarni va ularning grammatik shakllarini tanlash va jamlashdan boshlanishi, 

passiv va faol nutqning xususiyatlari, yozma nutqning afzalliklari mutaxasislar fikri 

asosida tahlilga tortilgan. Nutqiy faoliyatni egallash nutqiy ifodalarni yuzaga 

keltirishning turli mexanizmlari, xususan, zarur nutqiy birliklarni vaziyatga mos 

holda tanlash va ijodiy ishlash ko‘nikmalarini egallashni taqozo etishi qayd etilgan. 

Kalit so‘zlar: nutqiy malaka, lisoniy jarayon, og‘zaki nutq, yozma nutq, 

bog‘lanishli nutq, grammatik tuzilish, mantiqiy izchillik. 

Аннотация: В данном тезисе анализируется речевая деятельность, 

состоящая из сочетания физиологического, логического и языкового 

процессов, прежде всего, начиная с выбора и обобщения слов и их 

грамматических форм, соответствующих возникшему выражению мысли, 

особенности пассивной и активной речи, достоинства письменной речи на 

основе мнения специалистов. Отмечено, что овладение речевой 

деятельностью требует различных механизмов формирования речевых 

выражений, в частности, отбора необходимых речевых единиц в соответствии 

с ситуацией и овладения навыками творческой работы. 

Ключевые слова: речевая компетентность, языковой процесс, устная 

речь, письменная речь, связная речь, грамматическая структура, логическая 

согласованность. 

Annotation: In this thesis, speech activity consisting of a combination of 

physiological, logical and linguistic processes, first of all, the beginning of choosing 

and summarizing the words and their grammatical forms suitable for the expression 

of thought, the characteristics of passive and active speech, the advantages of written 

speech are analyzed based on the opinion of experts. drawn. It is noted that the 

acquisition of speech activity requires the acquisition of various mechanisms for the 

creation of speech expressions, in particular, the selection of the necessary speech 

units in accordance with the situation and the acquisition of creative work skills. 

Key words: speech competence, linguistic process, oral speech, written speech, 

connected speech, grammatical structure, logical coherence. 

 

Lisoniy nutqiy malakaga ega bo‘lish bir vaqtning o‘zida ham mantiqiy, ham 

lisoniy dasturni amalga oshirishni taqozo etadi. Bunda so‘zlovchi o‘z fikrini hech 

qanday uzilishlarsiz, jumlalar o‘rtasida to‘xtamlarsiz bog‘lanishli tarzda aytilishi 

uchun ichki dasturlash, ya’ni oldingi gapni aytish jarayonida keyingi gap mazmunini 

o‘ylab olish va unga mos ifoda vositalarini rejalashtirib olish dasturini amalga 

oshiradi. Mazkur fiziologik, mantiqiy va  lisoniy  jarayonlar uyg‘unligidan iborat 

nutqiy faoliyat, eng avvalo, yuzaga kelgan fikr ifodasiga mos  so‘zlarni va ularning 

grammatik shakllarini tanlash va jamlashdan boshlanadi. L.V.Volkova, I.L.Bim, 

N.I.Jinkin kabi tilshunoslar  nutqiy faoliyatni egallash nutqiy ifodalarni yuzaga 

keltirishning turli mexanizmlari haqida bahs yuritadilar. 

Z.Salisheva o‘quvchi-talabalarda bog‘lanishli monologik nutq ko‘nikmalarini 

shakllantirish va rivojlantirishda haqida to‘xtalib, bog‘lanishli monologik nutq-

so‘zlash amaliy ko‘nikmalarini hosil qilishga qaratilgan oddiydan murakkabga 

qarab o‘sib boradigan mashqlar va topshiriqlar tizimini ishlab chiqish zarurligini 

qayd etadi. [1] 

Ona tili ta’limida o‘quv topshiriqlari masalasida tadqiqot ishi olib borgan 

G‘.Hamroev esa o‘quvchilarda matn tuzish ko‘nikmasini shakllantirishda asosiy 

diqqat-e’tiborni: 

– matnda qo‘yilgan tinish belgilarning qo‘llanilish sabablarini izohlang; 

– matnni mazmunga putur yetkazmay qisqartiring; 

– hikmatni matnga aylantiring; 

– turli mavzudagi maqol va hikmatlarni bir umumiy mazmunga birlashtiring; 

– tarjimayi hol matnini tavsifnomaga aylantiring; 

– berilgan mavzuni 10 ta jumla bilan so‘zlar takrorisiz, bexato va yorqin ifoda 

qiling; 

– so‘zlarni ularning ma’nodosh muqobillari bilan almashtiring; 

– gaplarning shakli va mazmunini o‘zgartiring;   

– matnni kengaytiring yoki ixchamlang; 

– matnga qo‘shimcha ma’lumotlar kiriting; 

– matnga kirish so‘zlar kiriting; 

– ilmiy matnni badiiy matnga yoki aksincha aylantiring; 

- matnni xulosalang kabi topshiriqlarga qaratishni maqsadga muvofiq deb 

hisoblaydi. [3] 

Bog‘lanishli nutqni rivojlantirishga qaratilgan mashqlardagi topshiriqlar 

tayyor berilgan matnlar va yaratilajak matnlar ustida olib boriladigan ishlarni 

o‘z ichiga oladi. Darsliklarda berilgan yoki o‘qituvchi tomonidan taqdim etilgan 

tayyor matnlar ustida ishlashda quyidagi o‘quv topshiriqlaridan foydalanish 

mumkin: 

- matn turini aniqlang; 

- matnga sarlavha toping; 

- matnning kirish (xulosa, asosiy qismi)ni ajrating; 

- matndagi abzaslarning o‘rinliligini kuzating; 

- matndan ma’nosi notanish bo‘lgan so‘zni ma’nosini izohli lug‘atdan topib 

izohlang; 

- matnni tarkibiy qismlarga ajrating va har bir qism tuzilmasini tahlil qiling; 

- matndagi asosiy fikrni ifodalagan gapni ajrating; 

- matndagi ikkinchi darajali ma’lumotlarni ajrating; 

- matnning xulosa qismi qanday ifodalanganini izohlang kabi.  

O‘quvchilar tomonidan yaratilgan matnlar ustida ishlashda esa  quyidagi 

o‘quv topshiriqlaridan foydalanish mumkin: 

- matnda yo‘l qo‘yilgan imloviy va uslubiy xatolarni toping va bartaraf qiling; 

- matnda tinish belgilarning qo‘yilishidagi xatolarni toping va ularni bartaraf 

qiling; 

- matnda yo‘l qo‘yilgan mantiqiy xatolar, noo‘rin ishlatilgan so‘zlarni aniqlang;  

- matnni qo‘shimcha ma’lumotlar qo‘shib kengaytiring; 

- matndan ortiqcha ma’lumotlarni chiqarib, matnni ixchamlashtiring; 

- matnga kiritilgan o‘zgarishlarni maqsadli ekanini isbotlang; 

- matn mazmuniga mos hikmatli so‘zlar, maqollar, iboralarni matn tarkibiga 

kiriting va h.z. 

Ona tili darslarida o‘quvchilarning matn ustida ishlash ko‘nikmalarini 

shakllantirish jarayoni amaliy  jihatdan nihoyatda muhim ahamiyatga ega  bo‘lib, 

unda o‘quvchilar ona tili ta’limida egallagan bilim, ko‘nikma va malakalarini 

uyg‘unlashtirgan holda amaliyotda tatbiq etishi lozim bo‘ladi. Chunki har qanday 

matn ham grammatik bilimlarni, ham so‘z va so‘z birikmalari, iboralarni tushunib 

qo‘llash, gaplarni to‘g‘ri tuzish va uzviylikda bog‘lash yuzasidan bilim va 

ko‘nikmalarni bilishlikni taqozo etadi. Ayni vaqtda matn ustida ishlash o‘quvchidan  

matn va uning turlari, matn qismlari, ularning farqli jihatlari, matn tarkibi, matn 

qismlarini bog‘lovchi vositalar, matnning uslubi va lisoniy vositalari yuzasidan 

muayyan bilimlarga ega bo‘lishlikni ham talab qiladi. Xususan,                8-9-sinfdan 

boshlab o‘quvchilar matn tarkibiy qismlarini ajrata olishi va matn janri, tili va 

uslubini farqlashi kerak bo‘ladi. Buning uchun matn ustida ishlashni 5-sinfdan 

boshlash, avval tayyor matnlar bilan tinishtirish va kichik matnlar tuzdirish orqali 

o‘quvchilarda matn yaratish ko‘nikmalarini asta-sekin shakllantirib borish lozim. 

Matn yaratish ustida ish olib borish esa quyidagi 3 bosqichdan qamrab olishi 

maqsadga muvofiq:  

1) matn oldi topshiriqlari;  

2) matnning xomaki variantini tayyorlash;  

3) matnni tugallash. 

 1.Matn oldi topshiriqlari  matn tuzishga  tayyorlanish jarayoniga qaratilgan 

mashqlardan boshlanadi. Bunda quyidagi turdagi topshiriqlardan foydalanish kerak 

bo‘ladi:  

  1) matnni boshlashga mos keluvchi jumlani shakllantirish; 

  2) tayanch so‘z va so‘z birikmalarini aniqlash;  

3) gaplarni bog‘lanishli izchillikda joylashtirish; 

4) jumlalarni bog‘lashda qo‘llanadigan grammatik vositalarni 

(qo‘shimchalar, yordamchi so‘zlar, kirish so‘zlar) aniqlashtirish; 

5) notanish so‘zlar ma’nosini lug‘at asosida aniqlashtirish; 

6) nutq vaziyatiga mos kirish so‘zlarni tanlash;  

7) matnni xulosalashda qo‘llanadigan jumlalar, kirish so‘zlarni tanlash. 

2.Matnning xomaki variantini tayyorlash mashqlari esa quyidagi   

mazmundagi topshiriqlarni qamrab olishi ko‘zda tutiladi:  

1) matnni tarkiblash: asosiy va qo‘shimcha axborotlarni joylashtirish; 

2) matnning kirish, boshlovchi qismi uchun jumlalarni tanlash;  

3)  matndagi yakunlovchi jumlani o‘zgartirish;  

4) matnga munosabat bildiruvchi va xulosalovchi jumlalar qo‘yish;  

5) matndagi ortiqcha jumlalarni aniqlash; 

6) sarlavha asosida matn tuzish; 

7) mavzu mazmuniga mos kichik matn tuzish; 

8) matnga reja tuzish; 

9) fikrni davom ettirish.  

3.Matnni tugallash jarayonida quyidagi turdagi topshiriqlarni berilishini 

rejalashtirish kerak:  

1) tuzilgan matnning asosiy mazmunini so‘zlab berish; 

2) mavzuni qo‘shimcha ma’lumotlar bilan kengaytirib gapirish; 

3) matnni (mavzuni) ixchamlashtirib so‘zlab berish; 

4) matn mazmunini jumlalar tartibini o‘zgartirib so‘zlash; 

5) matnni shaxsni o‘zgartirib (1-, 2-, 3-shaxs nomidan) hikoya qilish. 

Bu kabi tizimlashtirilgan topshiriqlar o’quvchilarning o‘zlashtirgan bilim va 

ko‘nikmalarini turli vaziyatlarda amalda qo‘llay olish malakalarini shakllantirishga 

yordam beradi hamda ularning bog‘lanishli monologik nutqini rivojlantiribgina 

qolmay, mustaqil fikrlash faoliyatlarini ham o‘stiradi.  

Umumta’lim maktablarida o‘quvchilarning egallangan  bilimlar, ko‘nikma va 

malakalarning amaliy tatbiqi asosida mustaqil matn yaratish ona tili darslarida 

o‘tilayotgan har bir mavzuning asosiy maqsadiga aylanishi lozim. Matn ustida 

ishlash va uni tahrir qilish orqali esa matnning mantiqiy-mazmuniy va uslubiy 

shakllanganlik darajasi aniqlanadi, matndagi imloviy va uslubiy nuqsonlarni bartaraf 

etish jarayonida o‘quvchilarda matn yaratish mahorati rivojlantirib boriladi. 

Xulosa va takliflar.Til tuzilmasiga oid  hodisalarni, til sathlari birliklarini 

nutqdan ayri holda tahlil qilmay, aynan nutq tarkibida tahlil qilinsa, til bo‘limlarini 

o‘rganish matn tahlili va matn yaratish bilan o‘zaro uyg‘unlikda olib borilsagina 

ushbu maqsadni amalga oshirish mumkin bo‘ladi. Bu esa bevosita nutqiy malaka 

qay darajada shakllanishiga bog‘liq. 

